
POZIV MEDIJIMA 

RCC će biti domaćin sastanka Inicijative za elektronsku Jugoistočnu Evropu i Radne grupe za širokopojasni Internet u Jugoistočnoj Evropi  

SARAJEVO, 24. oktobar/listopad 2008. godine – Sekretarijat Vijeća za regionalnu suradnju (RCC) po prvi put će, pod svojim okriljem, biti domaćin sastanka radne grupe Inicijative za elektronsku Jugoistočnu Evropu (eSEE) i Radne grupe za širokopojasni Internet u Jugoistočnoj Evropi (bSEE) koji će se održati 27. i 28. oktobra/listopada u prostorijama organizacije u Sarajevu. 
Cilj sastanka, koji je organiziran zajedno sa Razvojnim programom Ujedinjenih nacija (UNDP) jeste da se obezbijedi sinergija između ovih inicijativa koje se međusobno nadopunjuju i jačaju, kao i da se dobije više informacija o stanju provedbe posebnih komponenti eSEE-ovog „Programa rada plus“. „Program rada plus“ je regionalni akcioni plan za razvoj elektronskog upravljanja i informacionih i telekomunikacionih tehnologija kojeg je potpisalo devet vlada na Regionalnoj ministarskoj konferenciji eSEE-a održanoj prošlog oktobra/listopada u Sarajevu.    
Sastanak će otvoriti generalni sekretar RCC-a, Hido Biščević, a potom će se prisutnima obratiti i stalna predstavnica UNDP-a i stalni koordinator UN-a za Bosnu i Hercegovinu, Christine McNab, i predsjedavajuća Inicijative eSEE Hrvatske, Diana Šimić.  
„Program rada plus“ eSEE-a osmišljen je tako da pruži pomoć regionu u njegovim naporima da se postignu ciljevi Programa Evropske unije i2010 i postane punopravni učesnik globalnog informacionog društva. Radna grupa bSEE radi na promociji regionalne širokopojasne infrastrukture, kao podrške provedbi programa e-upravljanja.  
Nakon ovog sastanka, uslijediće sastanak Savjetodavne komisije programa novoosnovanog Centra za razvoj e-upravljanja (CeGD) i pripremni sastanak Regionalne savjetodavne radne grupe za e-upravljanje (REGATA) UNDP-ovog Programa e-vodstva za Zapadni Balkan, čiji će cilj biti da uvedu važne novine za Jugoistočnu Evropu kako bi iskoristila prednosti korištenja informacione i komunikacione tehnologije u procesima upravljanja. 
Članovi Inicijative eSEE su Albanija, Bosna i Hercegovina, Hrvatska, Bivša Jugoslovenska Republika Makedonija, Republika Moldavija, Crna Gora, Rumunija, Srbija i UNMIK/Kosovo. Osim članova eSEE inicijative, radna grupa bSEE-a uključuje i Grčku. 
Pozivamo predstavnike medija da prisustvuju otvaranju sastanka koji će se održati u ponedeljak, 27. oktobra/listopada 2008. godine u 10.00 časova, u prostorijama Sekretarijata Vijeća za regionalnu suradnju u Sarajevu, Trg BiH 1/V, 71000 Sarajevo, Bosna i Hercegovina.  
_________________________

Kao nasljednik Pakta stabilnosti za Jugoistočnu Europu, Vijeće za regonalnu suradnju (RCC) pomaže regionalnu suradnju te podržava europske i euro-atlantske integracije u Jugoistočnoj Europi. Vijeće se u svom radu fokusira na šest prioritetnih područja: ekonomski i društveni razvoj, energetika i infrastruktura, pravosuđe i unutrašnji poslovi, sigurnosna suradnja, izgradnja ljudskih potencijala, te parlamentara suradnja kao tematika koja prožima sva područja. Sjedište RCC-a je u Sarajevu, Bosna i Hercegovina.
Razvojni program Ujedinjenih Nacija (UNDP) ključna je organizacija koja je pružala podršku Inicijativi eSEE još od samih njenih početaka 2002. godine kada je UNDP-ov ured u Sarajevu postao domaćin Sekretarijatu eSEE, regionalnom središtu znanja i resursnom centru informacija koji djeluje kao izvršna ruka ove Inicijative.   
__________________________________________________________________________________________
Za više informacija kontaktirajte Dinku Živalj, glasnogovornicu Vijeća za regionalnu suradnju,  tel: +387 33 561 700, faks: +387 33 561 725, mob: +387 62 341 881, e-mail: dinka.zivalj@rcc.int, web: www.rcc.int

